
        
            
                
            
        

    
	தத்தோபந்த் டெங்கடி

	மனிதனை ஊனமாக்கும், வளர்ச்சி குன்றச்செய்யும் ஏழ்மை மாறட்டும், வாழ்வாதாரத்திற்காக வாழ்க்கையைப் பணயம் வைக்கும் நிலை உருவாகாமலிருக்கட்டும். உணவு மனிதனைச் சாப்பிடாமல் இருக்கட்டும். இந்த மேற்கோள் பாரதீய மஸ்தூர் சங்கம், பாரதீய கிஸான் சங்கம், ஸ்வதேசி ஜாகரண் மஞ்ச் போன்ற வெகுஜன அமைப்புக்களின் நிறுவனரும் ராஷ்ட்ரீய ஸ்வயம்சேவக சங்கத்தின் அர்ப்பணிப்புணர்வுள்ள பிரச்சாரகருமான திரு. தத்தோபந்த் டெங்கடியினுடையதாகும்.

	மஹாராஷ்ட்ர மாநிலத்தின் விதர்பா பகுதியில் வர்தா மாவட்டத்திலுள்ள ஆர்வீ நகரில் 1920-ஆம் ஆண்டு நவம்பர் மாதம் 10-ஆம் நாள் தீபாவளி நன்னாளன்று திரு. தத்தோபந்த் டெங்கடி பிறந்தார். இவருடைய தாயார் பெயர் திருமதி. ஜானகீ பாயீ டெங்கடி. தந்தையின் பெயர் பாபுராவ் தாஜீபா டெங்கடி. தத்தோபந்தின் முழுப்பெயர் தத்தாத்ரேய பாபுராவ் டெங்கடி. ஆனால், இவர் தத்தோபந்த் என்ற பெயரால் அறியப்பட்டார். குழந்தைப் பருவத்தில் இவர் தத்தா, தத்து, பந்த், பாபா போன்ற பெயர்களால் அழைக்கப்பட்டார்.

	தாய், தந்தை மற்றும் குடும்பம்

	அம்மா ஜானகீ பாயீ டெங்கடி மிகவும் கனிவான, பாசத்தின் மறுவுருவான, மென்மையான சுபாவமுடைய, அமைதியான மனங்கொண்ட சிறந்த பெண்மணியாவார். அவருடைய தந்தை ஆசிரியராகப் பணியாற்றினார். அம்மாவுக்கு இயற்கையிலேயே பக்தியுணர்வு மேலிட்டிருந்தது. அவர் பகவான் தத்தாத்ரேயரிடம் மிகுந்த பக்தி கொண்டிருந்தார். வீட்டுப் பொறுப்புக்களை முறையாக நிறைவேற்றுவதுடன் சமூக மற்றும் அறம் சார்ந்த பணிகளிலும் இவருக்கு ஆர்வம் இருந்தது. அந்தப் பணிகள் தொடர்பான செயல்பாடுகளில் உரிய முறையில் பங்கெடுப்பார்.

	திரு. தத்தோபந்தின் தந்தை திரு. பாபுராவ் தாஜீபா டெங்கடி அக்காலத்தில் புகழ்பெற்ற வழக்குரைஞராக இருந்தார். உரிமையியல் மற்றும் குற்றவியல் தொடர்பான எல்லா வழக்குகளிலும் தனது கட்சிக்குச் சாதகமாக, மிக வலுவாக வாதாடுவதில் வல்லவராக இருந்தார்.

	குடும்பத்தின் பொருளாதார நிலைமை முதலில் சீராக இருக்கவில்லை. ஆனால், பாபுராவ் கடுமையான உழைப்பு மற்றும் முயற்சியால் குடும்பத்தின் சமூக மற்றும் பொருளாதார நிலைமையை மேம்படுத்தினார். இதனால், வீட்டில் செல்வம் செழிக்கத் துவங்கியது.

	தத்தோபந்த் டெங்கடி பிறந்த கதை

	டெங்கடி குடும்பத்தில் பணியாட்களுக்கும், பணத்திற்கும் பஞ்சமில்லாதிருப்பினும் வீட்டுச் சூழலில் உற்சாகமின்மை மற்றும் வெறுமையின் தாக்கம் காணப்பட்டது. வீட்டில் மழலைச்செல்வம் இல்லாதிருந்ததே இதற்கான காரணமாக இருந்தது. தத்தோபந்திற்கு முன்னர் பிறந்த குழந்தைகள் அனைவரும் அகால மரணமடைந்தனர். அன்னை ஜானகீ பாயீ பகவான் தத்தாத்ரேயரை வழிபடுபவர். அதனால், ஒருநாள் அவர் வீட்டிலுள்ள பூஜை அறையில் வைக்கப்பட்டிருக்கும் பகவான் தத்த மஹராஜின் முன்னால் தூய மனதுடன் உணர்ச்சி ததும்ப என்னுடைய குழந்தை உயிருடன் இருந்தால் அதை நான் உங்களுடைய பணிக்காகவே அர்ப்பணித்துவிடுவேன் என்று வேண்டிக்கொண்டார். பக்தியில் மிகுந்த ஆற்றலும், திறனும் உள்ளது. வேண்டுதலில் வலிமையுள்ளது. தத்த மஹராஜ் தமது பக்தரின் வேண்டுகோளைச் செவி மடுத்தார். அவருடைய கருணையால் தத்தோபந்திற்கு நெடுநாள் வாழும் பாக்கியம் கிடைத்ததோடு மட்டுமின்றி பாரதத்தில் கருத்தியல் புரட்சியின் முன்னோடியானார். பகவான் தத்தாத்ரேயரின் பெயரையே தன் மகனுக்குச் சூட்டினாள். அவர் உண்மையிலேயே அந்தப் பெயரைப் பொருள் பொதிந்ததாக்கினார். திருமணம் செய்துகொண்டு இல்லற வாழ்க்கையில் ஈடுபடாமல் சமூக சேவை செய்வதற்கான உறுதி பூண்டார். கல்வி கற்ற பிறகு ராஷ்ட்ரீய ஸ்வயம்சேவக சங்கத்தின் பிரச்சாரகராகி ஏழை, எளிய, சுரண்டப்பட்ட மற்றும் ஏமாற்றப்பட்ட மக்களின் மேம்பாட்டிற்காகவும், தேசத் தொண்டிற்காகவும் தன்னை அர்ப்பணித்துக்கொண்டார்.

	குழந்தைப் பருவம் மற்றும் மாணவப் பருவம்

	திரு. தத்தோபந்த் ஆர்வீ நகரிலுள்ள நகராட்சி உயர்நிலைப் பள்ளியில் தொடக்கக் கல்வி பயின்றார். புத்திகூர்மையும், நல்ல அறிவும் நிறைந்த மாணவராக இருந்தார். அவர் தனது வகுப்பில் எப்போதும் முதல் மாணவராக இருந்தார். தேர்வுகளில் அதிக மதிப்பெண்கள் பெற்று வெற்றி பெறுவார்.

	தேர்வில் முதல் மதிப்பெண்ணைப் பெற்றாலும் அவர் புத்தகப் புழுவாக இருக்கவில்லை. ஒரு முறை படித்தாலே போதும். அது அவர் நினைவில் எப்போதும் இருக்கும். அவருடைய நினைவுத் திறன் தனிச்சிறப்பு வாய்ந்தது. பள்ளிப் பாடத்திட்டப் புத்தகங்களைத் தவிர வேறு பல புத்தகங்களையும் இவர் படிப்பார். பள்ளிக்கூட நூலகத்திலும், ஆர்வீயில் அமைந்திருக்கும் புகழ்பெற்ற லோகமான்ய திலக் நூலகத்திலும் இருந்த, பல விஷயங்களில் எழுதப்பட்டுள்ள, எண்ணிலடங்காப் புத்தகங்களை அவர் மெட்ரிக் தேர்வில் வெற்றி பெறும் நேரத்தில் படித்து முடித்திருந்தார். தத்து, சிலநேரங்களில் ஒரேநாளில் பெரிய புத்தகங்களைக்கூட முழுமையாகப் படித்துவிடுவார். மேலும் புத்தகத்திலுள்ள முக்கியப் பகுதிகள் அவருடைய நினைவில் நிரந்தரமாகப் பதிந்திருக்கும் என்று அவருடைய பள்ளித் தலைமை ஆசிரியர் கூறியுள்ளார்.

	அக்காலத்தில் நாக்புரில் பேச்சுப் போட்டிகள் நடத்தப்படுவது வழக்கம். தன் பள்ளியின் சார்பாகத் தத்தோபந்த் அந்தப் போட்டிகளில் பங்கேற்கச் செல்வார். விஷயம் எதுவாக இருந்தாலும் தத்தோபந்தே முதலிடத்தைப் பிடிப்பார். தத்தோபந்திற்கு 11 அல்லது 12 வயதிருக்கும்போது ஒருநாள் பள்ளியில் அனைத்து மாணவர்களையும் ஒன்றாக அமர வைத்து யார் பெரியவர்? அம்மாவா, அப்பாவா என்ற தலைப்பில் பேசுமாறு கூறப்பட்டது. அன்று அம்மாவின் சிறப்பு குறித்து அவர் ஆற்றிய உரையைக் கேட்டு வியந்த ஒருங்கிணைப்பாளர், இந்தச் சிறுவன் வருங்காலத்தில் நிச்சயமாக ஒரு மிகச்சிறந்த பெரிய மனிதனாக வருவான் என்று கூறினார்.

	சுதந்திரப் போராட்டத்தில் தத்தோபந்தின் பங்கெடுப்பு

	1931 - 32-ஆம் ஆண்டுகளில் நாடு முழுவதும் மகாத்மா காந்தியின் தலைமையில் விடுதலைப் போராட்டம் நடந்து கொண்டிருந்தது. அப்போது தத்தோபந்த் 6-ஆம் வகுப்பிலிருந்து 7-ஆம் வகுப்பிற்குச் செல்லும் மாணவர். அந்த இளம்வயதிலேயே அவருக்குள் மறைந்திருந்த அமைப்பாளர் என்ற உணர்வு விழித்தெழத் துவங்கியது. அவர் வானர சேனை, ஜுக்கீ ஜோம்படி மண்டல், Poor Boys கமிட்டி மற்றும் ஆர்வீ மாணவர் சங்கம் ஆகியவற்றை அமைத்துப் போராட்டத்தில் தனது மற்றும் தனது நண்பர்களின் பங்களிப்பை உறுதிப்படுத்தினார்.

	சுட்டுப் பொசுக்கும் சூரிய வெப்பத்தைப் பொருட்படுத்தாமல் தலையில் வெள்ளைத் தொப்பி அணிந்து தத்தோபந்த் நாள் முழுவதும் நாற்சந்தியில் போராட்டக்காரர்களுக்குத் துணை நிற்பார். போராட்டத்தால் வெளியில் நிலவும் பதற்றம் நிறைந்த சூழலை வழக்குரைஞரான அப்பா நன்கு அறிந்திருந்தார். அதனால், அவர் தனது மகனை அந்தப் போராட்டத்திலிருந்து விலகி இருக்குமாறு கூறிவந்தார். ஆனால், தத்தோபந்த் அவருடைய சொற்களுக்கு மதிப்பளிக்கவில்லை.

	ஒரு நாள் அப்பா நாற்சந்திக்கு வந்து அவர் கையைப் பிடித்து இழுத்து வீட்டிற்குக் கூட்டிக்கொண்டு வந்து, தத்து! நீ நாளை முதல் நாற்சந்திக்குப் போகக்கூடாது என்று அதட்டிக் கூறினார். தத்தோபந்த் தன் கையை விடுவித்துக்கொண்டு நாற்சந்தியை நோக்கி ஓடினார். சீற்றமடைந்த அப்பா, தத்து நான் சொல்வதைக் கேட்பதில்லை. அதனால் இன்று அவனுக்குச் சாப்பாடு போடவேண்டாம் என்று ஜானகீ பாயீயை எச்சரித்தார்.

	கோடைக்காலத்தின் நீண்ட பகல். தத்து நாள் முழுவதும் எப்படிப் பசியுடன் இருப்பான் என்று தாயின் பாசம் நிறைந்த உள்ளம் உருகியது. அவள் தத்துவைத் தன் அருகில் அழைத்து, நீ பிடிவாதத்தை விட்டுவிட்டு அப்பா சொல்வதைக் கேள் என்று அறிவுறுத்தினாள். நான் என் நாட்டை விடுதலை அடையச் செய்யப் பாடுபடுவேன். நான் போராட்டம் செய்வேன்; பசியுடன் இருப்பேன். ஆனால், போராட்டத்தைக் கைவிடமாட்டேன் என்று பதிலளித்தான். தத்தோபந்த் நாள் முழுவதும் பசியுடன் இருந்தான். மகனின் இந்த நிலைமையைப் பார்த்த அம்மாவும் அன்று உணவு எடுத்துக்கொள்ளவில்லை.

	நட்பு வைத்துக்கொள்வது அவரது பிறவிக்குணம்

	நட்பு வைத்துக்கொள்வது தத்தோபந்தின் பிறவிக்குணமாக இருந்தது. நாள்தோறும் புதிய புதிய நண்பர்களை இணைத்துக்கொள்வதில் அவர் மிகுந்த விருப்பம் காட்டினார். அவருடைய நண்பர் வட்டத்தில் பெரும்பாலும் வஞ்சிக்கப்பட்ட, புறக்கணிக்கப்பட்ட, பாதிக்கப்பட்ட மற்றும் சமூகத்தின் பின்தங்கிய வகுப்புக்களைச் சேர்ந்த இளவயதினரே இருந்தனர். அவர் உயர்ந்த, செல்வச் செழிப்புள்ள குடும்பத்தைச் சேர்ந்தவர். ஆனால், அவரிடம் அதற்கான எந்தவித அடையாளமும் காணப்படவில்லை. அவர் பெரும்பாலும் பின்தங்கிய சாதியினர் மற்றும் உழைப்பாளர்கள் வசிக்கும் இடங்களில் சுற்றித்திரிந்து அந்த நசுக்கப்பட்ட குடும்பங்களின் வேதனைகளைப் பார்த்துக்கொண்டு அங்குள்ள இளம் வயதினருடன் ஒன்றிணைந்து இருப்பார்.

	மாணவ வாழ்க்கையும் தலைமறைவு வாழ்க்கையும்

	உடற்பயிற்சி செய்தல், கோதாவிற்குச் செல்லுதல், மல்யுத்தம் செய்தல் ஆகியவை தத்துவிற்கு விருப்பமான பொழுதுபோக்குகள். அவர் கச்சிதமான உடலமைப்பைக் கொண்டவர்; தினந்தோறும் நெடுந்தூரம் ஓடுவார். மாலையில் சங்க ஷாகாவில் கபடி மற்றும் கோ - கோ விளையாடுவார் என்று தத்தோபந்தின் வகுப்புத் தோழர்கள் கூறுகிறார்கள்.

	9, 10, 11 ஆகிய வகுப்பு மாணவர்களுக்கான ஸ்னேஹ ஸம்மேலன் கமிட்டித் (நட்புக் கூட்டக் குழு) தேர்தலில் தத்து செயலாளராகத் தேர்ந்தெடுக்கப்பட்டார். ஆனால், தத்துவின் இந்த வெற்றியை, எதிர் அணியைச் சேர்ந்த உடற்பயிற்சிக் கூடத்துடன் தொடர்புடைய மாணவர்களால் பொறுத்துக்கொள்ள முடியவில்லை. ஒரு முறை, ஒரு விருந்தில், அவர்கள் தத்துவின் ஆதரவாளர்கள் சங்கக் கிளையுடன் இணைந்த மாணவர்களுடன் சண்டையிட்டனர். அது அடிதடியில் முடிந்தது. அந்நேரத்தில் தத்து அங்கு இருக்கவில்லை. தகவல் கிடைத்ததும், தத்து அந்த உடற்பயிற்சிக் கூடத்தின் மாணவர்களைச் சுற்றி வளைத்து அவர்களைக் கடுமையாகத் தாக்கி சரியான பதிலடி கொடுத்தார்.

	ஆனால், இந்த விஷயம் இத்துடன் முடிவுபெறாமல் மேலும் வளர்ந்தது. அந்த மாணவர்களின் பெற்றோர் காவல் நிலையத்தில் புகார் அளித்து தத்துவுக்கு எதிராக பிணை இல்லாத ஆணைப் பத்திரத்தை வெளியிடச் செய்தனர். அதன்படி தத்துவைக் கைது செய்வதற்காக காவலர்கள் வீட்டிற்கு வந்தனர். தத்துவின் அப்பா ஒரு சிறந்த குற்றவியல் வழக்குரைஞரானதால் தத்து வீட்டில் இல்லை என்று கூறிக் காவலர்களைத் திருப்பி அனுப்பிவிட்டு தத்துவை மூன்று மாதங்களுக்குத் தலைமறைவாக இருக்கச் சொன்னார். ஏனெனில், மூன்று மாதங்களில் ஆணைப் பத்திரம் தானாகவே ரத்தாகிவிடும். இவ்வாறு தத்து காவலரின் பிடியில் அகப்படவில்லை. பின்னர் அந்த வழக்கு தள்ளுபடி செய்யப்பட்டது. தத்துவின் கல்வி தொடர்ந்தது.

	திரு. தத்தோபந்தின் வாழ்க்கையில் இது முதல் தலைமறைவு வாழ்க்கையாக இருந்தது. எதிர்பாராத சூழ்நிலைகளை எதிர்கொள்ள, இன்னல்களைத் தாங்கிக்கொள்ள, பசி, தாகத்தைப் பொறுத்துக்கொள்ள, பொறுமையைக் கையாள, ஒருங்கிணைப்புத் திறனை வெளிப்படுத்த விதியால் நிர்ணயிக்கப்பட்ட முதல் தேர்வாக இது இருந்தது. இதில் தத்தோபந்த் வெற்றி பெற்றார். 1948-ஆம் ஆண்டில் ராஷ்ட்ரீய ஸ்வயம்சேவக சங்கத்தின்மீது முதன்முறையாகத் தடை விதித்தபோதும் 1975-ஆம் ஆண்டு நெருக்கடிநிலை நேரத்திலும் மீண்டும் தலைமறைவாக இருந்து நாடு தழுவிய பொது விழிப்புணர்வு இயக்கத்தை முன்நடத்திச் செல்லும் பொறுப்பு அவரிடம் ஒப்படைக்கப்பட்டது. அதை வெற்றிகரமாக நிறைவேற்றி அவர் புகழ்பெற்றார். மாணவ வாழ்க்கையில் கிடைத்த தலைமறைவு வாழ்க்கையின் அனுபவம் அவருக்குக் கட்டாயமாகப் பயனளித்திருக்கும். ஏனெனில், நெருக்கடிநிலை முடிவுக்கு வந்து நாட்டில் ஜனநாயகம் மீண்டும் நிறுவப்படும் வரை இந்திராகாந்தி அரசின் முழு காவல்படையும், நிர்வாக அமைப்பும் திரு. தத்தோபந்தைக் கைது செய்வதில் வெற்றி பெறவில்லை.

	நாக்புர் மௌரிஸ் கல்லூரியில்

	ஆர்வீயில் பள்ளிப்படிப்பை முடித்துவிட்டு அவர் நாக்புரிலுள்ள மௌரிஸ் கல்லூரியில் சேர்ந்தார். இந்தக் கல்லூரி நவீனத்திற்கு பிரசித்தி பெற்றது. ஆனால், தத்தோபந்த் இங்கும் ஆர்வீ பள்ளி மாணவராக இருந்தபோது எவ்வாறு நடந்துகொண்டாரோ அதேபோன்று நடந்துகொண்டார். புதுப்புது நண்பர்களை இணைத்துக்கொள்வதில் தீவிர ஆர்வம் காட்டினார், பின்தங்கிய வகுப்பைச் சேர்ந்த மாணவர்களுடன் தொடர்பு வைத்திருந்தார், எளிமையான ஆடைகள் அணிவார். ஆனால், வேறெதைக் குறித்தும் கவலைப்படாமல் தன் வழியிலேயே மகிழ்ச்சியுடன் முன்னேறிக்கொண்டே இருப்பார். புத்திகூர்மை, சிந்தனை ஆழம், பேச்சுத் திறமை ஆகியவற்றால் கல்லூரி மாணவர் சமூகத்தில் இவருக்கு அங்கீகாரமும் மதிப்பும் இருந்தது. இளங்கலைப் பட்டம் பெற்ற பிறகு அவர் எல்.எல்.பி தேர்வில் முதல் வகுப்பில் தேர்ச்சி பெற்றார்.

	பரமபூஜனீய குருஜீயுடனான நெருக்கம்

	தத்தோபந்த் கல்வி கற்பதற்காக நாக்புர் வந்தபோது, இரண்டாம் சர்சங்கசாலக் பரமபூஜனீய குருஜீ மாதவ ஸதாசிவ கோல்வல்கர் வீட்டில் அவர் தங்குவதற்கான ஏற்பாடு செய்யப்பட்டிருந்தது என்பதை பெரும்பேறு என்றோ அல்லது விதியால் உருவாக்கப்பட்ட வாய்ப்பு என்றோ கூறலாம். இதனால் பள்ளி நாட்களிலிருந்தே தத்தோபந்திற்கு சங்கக் ஷாகாவுடன் இருந்த தொடர்பு மேலும் வலுப்பெற்றது. அத்துடன், அதன் தீவிர நாட்டுப் பற்றுணர்வு, நாடு மற்றும் தனிப்பட்ட மனிதனின் உருவாக்கப் பணி, உயர்ந்த குறிக்கோளை அடைவதில் அர்ப்பணிப்பு, உயர்ந்த குறிக்கோளுடனான வாழ்க்கையுடன் இணைந்த கருத்துக்கள், பாரத கலாச்சாரத்தின் உயர்ந்த தத்துவங்கள் மற்றும் கொள்கைகள் அவரைச் சங்கத்தின் பால் மேலும் ஈர்த்தது.

	சங்கப் பிரச்சாரகராவதும் தந்தையின் கோபமும்

	எல்.எல்.பி. பட்டம் பெற்றபிறகு திரு. தத்தோபந்த் ராஷ்ட்ரீய ஸ்வயம்சேவக சங்கப் பிரசாரகராக வேண்டும் என்று முடிவெடுத்தார். சங்கப் பிரசாரகராக சேவை செய்ய விரும்புபவர், வீடு, குடும்பம் போன்ற விவகாரங்களிலிருந்து விடுபடவேண்டும்; வாழ்நாள் முழுவதும் திருமணம் செய்துகொள்ளாமல் பிரம்மச்சரியத்தைக் கடைப்பிடிக்கவேண்டும்; சங்கத்தின் வரம்பெல்லைக்குட்பட்டு சுயநலமின்றி நாட்டு நிர்மாணம் மற்றும் சமூக சேவைப் பணிகளில் முழுமையாக ஈடுபட்டிருக்க வேண்டும். ஒவ்வொரு மயிற்காலும் நாட்டுப்பற்றால் நிறைந்ததாக இருக்க வேண்டும், பாரதமாதாவின் பாதகமலங்களில் சிரித்துக்கொண்டே அனைத்தையும் தியாகம் செய்யத் துணியும் இதயங்கொண்டவர்களாலேயே இதுபோன்ற உறுதியான சூளுரை எடுக்க முடியும். சங்கம் உருவான 1925-ஆம் ஆண்டு முதலே இதுபோன்ற லக்ஷக்கணக்கான ஸ்வயம்சேவகர்களை அது உருவாக்கியுள்ளது. ஆயிரக்கணக்கான பிரசாரகர்களும் வெளிவந்துள்ளனர். தத்தோபந்த் இந்தப் பரம்பரையை முன்னெடுத்துச் செல்வதில் மிகச் சிறந்தவராக விளங்கினார்.

	தத்தோபந்த் பிரசாரக் ஆகவேண்டும் என்று முடிவு செய்திருந்தார். ஆனால், ஆர்வீயிலிருந்த அவர் தந்தை இந்த விவரத்தை அறிந்தவுடன் மிகுந்த சினங்கொண்டார். தகுதி வாய்ந்த தனது மகனின் எதிர்காலத்தைக் குறித்துக் கண்டிருந்த கனவுகளெல்லாம் அழிந்து போவதுபோல் அவருக்குத் தோன்றியது. புத்திசாலியான தன் மகன் வழக்குரைஞர் பணியை மேற்கொண்டு குடும்பத்தை முன்னுக்குக்கொண்டும் வருவார் என்று நினைத்திருந்தார். ஆனால், அதற்கு மாறாக குடும்பத்தின்மீதுள்ள பற்றையே துறக்கும் நிலை உருவானது. அப்பாவின் கோபக்கனல் முதலில் அம்மா ஜானகீ பாயீயைத் தாக்கியது. உன்னுடைய செல்லமும் பிள்ளைப்பாசமும் தத்துவைக் கெடுத்துவிட்டிருக்கிறது. அப்பாவின் பேச்சை அவன் கேட்பதில்லை. அவனுடைய தலைவர் நாக்புரில் இருக்கிறார், நான் என் மகனுக்கு பிரசாரக் ஆவதற்கான அனுமதி அளிக்கமாட்டேன் என்று கூறினார்.

	அம்மா ஜானகீ பாயீ, நமது தத்து, பகவான் தத்தாத்ரேயரின் மறுஉருவம். அவருடைய கருணையால்தான் அவன் நமக்குக் கிடைத்திருக்கிறான். அதனால், அவன் தன் வாழ்க்கையில் அவருடைய பணியையே செய்வான். நாக்புரில் இருக்கும் பரமபூஜனீய குருஜீ இவனுடைய திறமையைத் தெரிந்து கொண்டிருப்பார். அதனால்தான் நாட்டு நலனுக்காக இவனை பிரசாரக்காக கேரளத்திற்கு அனுப்புகிறார். ஆகையால் அவனைப் போகவிடுங்கள் என்று பணிவுடன் கூறினாள். ஆனால், அப்பா அதை ஏற்றுக்கொள்ளவில்லை.

	அதன்பிறகு, தத்துவின் அப்பாவுக்கு எடுத்துக்கூறி அவருடைய அனுமதியைப் பெற்றுவர நாக்புர் சங்க அலுவலகத்திலிருந்து மூத்த பிரசாரக்கான திரு. கிருஷ்ணராவ் மோஹரீலை குருஜீ, ஆர்வீக்கு அனுப்பினார். ஆர்வீயில் அப்பொழுதைய நகர சங்கசாலக்காக இருந்த மதிப்பிற்குரிய அண்ணா ஸாஹேப் தேஷ்பாண்டேயையும் அழைத்துக்கொண்டு திரு. கிருஷ்ணாராவ் திரு. தத்தோபந்தின் அப்பாவைச் சந்திப்பதற்காக அவருடைய வீட்டிற்குச் சென்றார். அவர்களைக் கண்டவுடனேயே திரு. பாபுராவ் உரத்த குரலில், நான் தத்துவை பிரசாரக்காகப் பணியாற்ற அனுப்பமாட்டேன். .....அவ்வளவுதான். மேற்கொண்டு எதுவும் பேசவேண்டாம் என்று கூறினார்.

	ஆனால், திரு. கிருஷ்ணராவ் அவர் கூறியதெதையும் ஏற்றுக்கொள்பவராக இருக்கவில்லை. அவர் பாபுராவின் உறுமலைப் பொறுமையாகக் கேட்டுக்கொண்டு இறுதியில், பாபுஜீ! நீங்கள் எனது தந்தைக்குச் சமமானவர். உங்களுடைய மகன் தத்து கடவுள் தத்தாத்ரேயரின் மறுஉருவம். அதனாலேயே நீங்கள் அவனுக்குத் தத்தாத்ரேயன் என்ற பெயர் சூட்டியுள்ளீர்கள். அவன் பகவான் தத்தாத்ரேயரின் பணிகளையே செய்து உலகில் உங்களுடைய பெயரை ஒளிபெறச் செய்வான். அவன் வயது வந்தவன். புத்திசாலி, நல்லது கெட்டது பற்றிய பகுத்தறிவு அவனுக்கு இருக்கிறது. அதனால் தனது வாழ்க்கையைக் குறித்து முடிவெடுப்பதற்கான தகுதியும், சுதந்திரமும் உள்ளது. நீங்கள் அவனை பிரசாரக் ஆவதற்கு மகிழ்ச்சியுடன் அனுப்பிவையுங்கள். அதனால் உங்கள் மரியாதை அதிகரிக்கும் என்று வேண்டுகோள் விடுத்தார். அப்போது பாபுராவின் கோபம் தணிந்தது. 1942-ஆம் ஆண்டு மார்ச் மாதம் 22-ஆம் நாளன்று தத்தோபந்த் சங்கப் பிரசாரக்காகப் பணி செய்வதற்குக் கேரளத்தை நோக்கிப் புறப்பட்டார். இவ்வாறு அந்த நாளில் நாட்டிற்கு ஒரு தலைசிறந்த பிரசாரக் கிடைத்தார்.

	பதினைந்து நாட்களுக்குப்பிறகு தத்துவின் தாய், தந்தையர் நாக்புர் சங்க அலுவலகத்திற்குச் சென்றனர். பாபுராவ் பரமபூஜனீய குருஜீயின் கழுத்தில் பூ மாலை அணிவித்து தேங்காயைக் காணிக்கையாக அளித்து, நான் இன்று கண்முன் கடவுளைக் காண்கிறேன். எங்களுடைய குழந்தை உங்களுடைய மேற்பார்வையில் இருக்கிறான். அவன் சங்கப் பணிகளைச் செய்வான். ஆனால், அவன் வீட்டிற்கும் வந்து போய்க்கொண்டிருக்க வேண்டும் என்று நான் விரும்புகிறேன். இதனால் எங்களுக்கும் மனநிறைவு உண்டாகும் என்று கூறினார்.

	அன்று பாபுராவுக்கு மனமாற்றம் உண்டானது. அதன்பிறகு அவரும் ஒரு சிறந்த ஸ்வயம்சேவகரானார்.

	பாரதீய மஸ்தூர் சங்கம் மற்றும் வேறு அமைப்புக்களை நிறுவுதல்

	1942-ஆம் ஆண்டு முதல் 1944-ஆம் ஆண்டு வரை கேரளத்திலும், அதன்பிறகு 1948-ஆம் ஆண்டு வரை வங்காளத்திலும் பிரசாரக்காக இருந்தார். பிறகு திரு. தத்தோபந்த் நாக்புருக்குத் திருப்பி அழைத்துக்கொள்ளப்பட்டார். அங்கு அவர் 1949-ஆம் ஆண்டு அகில பாரதீய வித்யார்த்தி பரிஷத் நிறுவுவதற்கு ஒத்துழைப்பு நல்கினார். 1951-ஆம் ஆண்டு முதல் 1953-ஆம் ஆண்டு வரை மத்திய பிரதேசத்திலும் 1956-ஆம் ஆண்டு முதல் 1957-ஆம் ஆண்டு வரை தஷிணாஞ்சல் பாரதீய ஜனசங்கத்தின் அமைப்புச் செயலாளராக இருந்தார். தொழிலாளர்துறையைக் குறித்த அனுபவம் பெறுவதற்காக 1950-ஆம் ஆண்டு முதல் 1951-ஆம் ஆண்டு வரை அவர் மத்தியப் பிரதேச ஐ.என்.டி.யூ.ஸி தொழிற்சங்கத்தின் அமைப்புச் செயலாளராக இருந்தார்.

	1955-ஆம் ஆண்டு ஜூலை மாதம் 23-ஆம் நாள் - பாரதீய மஸ்தூர் சங்கம் நிறுவுதல்

	பூஜ்யத்திலிருந்து படைக்கவேண்டும் என்ற தீர்மானத்துடன் பாரதீய மஸ்தூர் சங்கம் நிறுவப்பட்டது. தொழிலாளர்களின், தொழிலாளர்களால், தொழிலாளர்களுக்காக என்ற கொள்கையின் அடிப்படையில் நாட்டு நலன், தொழில் நலன் மற்றும் தொழிலாளர் நலனுக்காகப் பணி செய்யத் தொழிலாளர் துறையில் ஒரு தொழிலாளர் அமைப்பை உருவாக்குவதே இதை நிறுவுவதற்கான நோக்கமாக இருந்தது. முதலாளி, அரசு மற்றும் அரசியல் கட்சிகளின் தாக்கம், தனிப்பட்ட தலைவர் மற்றும் அயல்நாட்டுச் சித்தாந்தம் ஆகிய அனைத்துவிதமான வெளிப்புறத் தாக்கத்திலிருந்து விடுபட்டு நாட்டு நலனுக்குட்பட்டு, தன்னாட்சி உரிமையுடன், அமைப்பு ரீதியாகவும் போராட்ட நடவடிக்கைகள் வாயிலாகவும் இந்தச் சங்கம் இயங்கவேண்டும். பாரத கலாச்சாரம் மற்றும் பரம்பரை, பாரதப் பொருளாதாரச் சிந்தனை, பாரதப் பொருளாதாரத் திட்டம் ஆகியவற்றை அடிப்படையாகக்கொண்டும் இயங்க வேண்டும் என திட்டமிட்டார்.

	வர்க்கப் போராட்டம் போன்ற பொதுவுடமைக் கருத்துக்களை பாரதீய மஸ்தூர் சங்கம் ஏற்றுக்கொள்வதில்லை. அனைவருமே பாரதத் தாயின் நல்ல புதல்வர்கள், சந்ததிகள். வர்க்கப் போராட்டத்தை ஏற்றுக்கொள்ளாவிட்டாலும் அநியாயம், சுரண்டல் மற்றும் பொருளாதார, சமூக ஏற்றத்தாழ்வு ஆகியவற்றிற்கு எதிராகப் போராட்டம் நடத்துவதை இது ஏற்றுக்கொண்டுள்ளது. இது போராட்டவாதத்தையோ, நல்லிணக்க வாதத்தையோ ஏற்காமல் போராட்டத்திற்கும், நல்லிணக்கத்திற்குமான திறன் வாய்ந்தது. எங்கு போராட்டம் தேவைப்படுமோ அங்கு போராடவும், எங்கு நல்லிணக்கம் தேவைப்படுமோ அங்கு நல்லிணக்கத்தைக் கடைப்பிடிக்கவும் செய்யும். முதலாளியும், அரசும் எதிர்த்தால் இதுவும் எதிர்க்கும். அவர்கள் ஒத்துழைத்தால் இதுவும் ஒத்துழைக்கும். பாரதீய மஸ்தூர் சங்கம் இதை ‘ஒத்துணர்வுமிக்க ஒத்துழைப்பு’ என்று பெயர் அளித்து முதலாளிகளையும், அரசையும் அதை ஏற்றுக்கொள்ளுமாறு அழைப்பு விடுத்தது.

	‘நாட்டை தொழில்மயமாக்குதல், தொழிலாளர்களை உரிமையாளர்களாக்குதல் மற்றும் தொழிலாளர்களைத் தேசநலன் கருதுபவர்களாக்குதல்’ - இந்த மூன்று சூத்திரங்கள் வாயிலாக பாரதீய மஸ்தூர் சங்கம் தன்னுடைய நோக்கத்தை தெளிவுபடுத்தியுள்ளது.

	* மூலதனமும், உழைப்பும் சமமே. அவற்றின் மதிப்பும் ஒன்றே.

	* நாட்டு நலனுக்குப் பணி செய்வோம், பெறுவோம் பணிக்கு முழு ஊதியமும்.

	* பி.எம்.எஸ்ஸின் அடையாளம், தியாகம், தவம், வீரமரணம்.

	உலகத் தொழிலாளர்களே ஒன்றிணையுங்கள் என்ற பொதுவுடமைவாதிகளின் கோஷத்திற்குப் பதிலாக தொழிலாளர்களே உலகை ஒன்றிணையுங்கள் என்றும் இன்குலாப் மற்றும் லால் சலாமிற்குப் பதிலாக பாரதமாதா கீ ஜய் மற்றும் வந்தேமாதரம் என்ற கோஷங்களைப் பாரதீய மஸ்தூர் சங்கம் அளித்தது. இவை தொழிலாளர் துறைக்கு முற்றிலும் அறிமுகமில்லாதவை.

	பி.எம்.எஸ். சிவப்புக் கொடிக்குப் பதிலாகக் காவிக் கொடிக்கு கௌரவ ஸ்தானம் அளித்தது. அரிவாள் மற்றும் சுத்தியலுக்குப் பதிலாக வல்லமை பொருந்திய கைப்பெருவிரல் மற்றும் தொழிற்சக்கரத்தை அடையாளச் சின்னமாக்கியது. பொதுவுடமையாளர்களின் மே தினத்திற்குப் பதிலாக செப்டம்பர் 17-ஆம் நாள் விச்வகர்ம ஜயந்தியை தேசிய உழைப்பாளர் தினமாக அறிவித்தது.

	இவ்வாறு மெதுமெதுவாக முன்னேறி பி.எம்.எஸ். பொதுவுடமையாளர்களின் செங்கோட்டையில் சிவப்பு இலக்குத் திட்டங்களைத் தரைமட்டமாக்கியது. 1955-ஆம் ஆண்டில் தத்தோபந்த் டெங்கடி பா.ம.சங்கத்தை நிறுவியபோது உலகளவிலும், பாரதத்திலும் பொதுவுடமை தனது உச்சகட்டத்தில் இருந்தது. மற்றொரு பக்கம் பா.ம.சங்கம் சூன்யத்திலிருந்து தொடங்கியிருந்தது. அப்போது பா.ம.சங்கத்திடம் தொழிற்சங்கமோ, நிதியோ, அலுவலகமோ, செயல்வீரர்களோ இருக்கவில்லை. எதிரணி அமைப்புக்கள், அரசு, அதிகாரம், முதலாளிகள், நிறுவனங்கள் வாயிலாக புதிதாக உதயமான இந்த அமைப்பைத் துவக்கத்திலேயே அழித்துவிடும் முயற்சியை மேற்கொண்டது. அவ்வாறு இருந்தாலும் 33 ஆண்டுகளாகத் தொடர்ந்து வெற்றிப் பயணம் மேற்கொண்டு, நாட்டில் செயல்பட்டுவந்த மற்றனைத்து அமைப்புக்களையும் தோற்கடித்து, அவை அனைத்தையும்விட பெரிய மையத் தொழிலாளர் அமைப்பாக பா.ம.ச முதலிடத்தைப் பிடித்துவிட்டது. மதிப்பிற்குரிய திரு. டெங்கடியின் திறமை, கடின உழைப்பு, மற்றும் அற்புதத் தலைமையின் காரணமாகவே இது நிகழ்ந்தது. நிறுவும்போது சூன்யமாக இருந்த உறுப்பினர் எண்ணிக்கை இன்று (2016) இரண்டு கோடியைத் தாண்டிவிட்டது. இது, பாரத நாடு மட்டுமல்ல, உலகிலுள்ள மிகப்பெரிய தொழிலாளர் சங்கமாகும்.

	அற்புதத் திறமைவாய்ந்த சிறந்த சிந்தனையாளர்

	தத்தோபந்த், அமைப்பை வடிவமைக்கும் ஒரு அற்புத சிற்பி, பொருளாதார நிபுணர், தத்துவவாதி, இலட்சியவாதிகளுக்கு ஓர் எடுத்துக்காட்டு, சிறந்த சிந்தனையாளர். அவர் உயர்தர இலக்கியவாதியும், கைதேர்ந்த எழுத்தாளருமாவார். அவர் நூறுக்கு மேற்பட்ட புத்தகங்களையும், புத்தகங்களுக்கான முன்னுரைகளையும் எழுதியுள்ளார். அவர் எழுதிய சங்கேத ரேகா (சமிக்ஞைக் கோடு) மற்றும் தர்டு வே (மூன்றாம் பாதை) புத்தகங்கள் உலகம் முழுமையும் பேசப்பட்டன. அனைவரையும் ஈர்க்கக்கூடிய சிறந்த பேச்சாளர். பன்முகத்தன்மை, சிறந்த ஆளுமை, படைப்புத் திறன் ஆகியவற்றின் பொக்கிஷமான அவர் அறிவில் ஆதவனாக இருந்தார். 1989-ஆம் ஆண்டிற்குள் பொதுவுடமைவாதம் உலகிலும், பாரதத்திலும் முடிவுக்கு வந்துவிடும்; 2010-ஆம் ஆண்டில் முதலாளித்துவத்தின் மூச்சும் நின்றுவிடும் என்று அவர் 1970-ஆம் ஆண்டிலேயே கூறியிருந்தார். அவர் செய்த ஆய்விற்கு அளவே இல்லை. பொதுவுடமை மற்றும் முதலாளித்துவத்தின் தோல்வி காரணமாக உலகச் சிந்தனை மன்றத்தில் உண்டான வெற்றிடத்தை நிரப்புவதற்கு தத்தோபந்தினால் முன்வைக்கப்பட்ட ஸத்ய ஸித்தாந்த் கீ விஜய் (உண்மைக் கொள்கையின் வெற்றி), ஏகாத்ம மானவ் தர்சன் (ஒருங்கிணைந்த மனித தத்துவம்) மற்றும் தர்டு வே (மூன்றாம் பாதை) ஆகியவற்றை இப்போது தேடிக் கொண்டிருக்கிறார்கள்.

	பாரதீய கிஸான் சங்கம், ஸ்வதேசி ஜாகரண் மஞ்ச் (சுதேசி விழிப்புணர்வு இயக்கம்) போன்ற வேறு இயக்கங்களை நிறுவுதல்.

	பாரதீய சிந்தனைத் தத்துவ அடிப்படையிலான விவசாயிகள் துறையின் பாரதீய கிஸான் சங்கத்தை 1979-ஆம் ஆண்டு மார்ச் மாதம் 4-ஆம் நாளன்றும், கருத்தியல் புலத்தில் ஸ்வதேசி ஜாகரண் மஞ்சை 1991-ஆம் ஆண்டு நவம்பர் மாதம் 22-ஆம் நாளன்றும் திரு. தத்தோபந்த் நிறுவினார். 1983-ஆம் ஆண்டு ஏப்ரல் மாதம் 14-ஆம் நாளன்று ஸாமாஜிக் ஸமரஸதா மஞ்சும் (சமூக நல்லிணக்க அமைப்பும்) 1991-ஆம் ஆண்டு ஏப்ரல் மாதம் 14-ஆம் நாளன்று ஸர்வ பந்த் ஸமாதர் மஞ்சும் (அனைத்து சமய நன்மதிப்பு அமைப்பும்) நிறுவப்பட்டன. சுற்றுச்சூழல் மன்றம் நிறுவுதல், அகில பாரதீய அதிவக்தா பரிஷத் (அனைத்திந்திய வழக்குரைஞர் சபை, ஸஹகார பாரதி, பிரக்ஞா பாரதி, அகில பாரதீய க்ராஹக் பஞ்சாயத் ஆகிய அமைப்புக்களை உருவாக்குவதில் அவர் வழிகாட்டுதலும், ஒத்துழைப்பும் நல்கினார். கொள்கைகளை வகுத்து தொலைநோக்குப் பார்வையுடன், மகத்தான மாற்றத்திற்கான அடித்தளம் அமைத்திட மதிப்பிற்குரிய டெங்கடியின் மேற்கூறப்பட்ட அனைத்து உருவாக்கப் பணிகள், புதிய நாட்டை நிர்மாணித்தல் மற்றும் சமத்துவ சமூகத்தை உருவாக்கும் திசையில் எடுக்கப்பட்ட உறுதியான அடிச்சுவடாகும். இவ்வனைத்து அமைப்புக்களும் இன்றைய காலத்திலும், செயல்திறனுடன் இருப்பதோடு மட்டுமின்றி நாட்டு நலனுக்கும், மனிதகுல நலனுக்கும் தனித்துவமான பங்களிப்பு நல்கி வருகின்றன.

	பாராளுமன்ற உறுப்பினர்

	திரு. தத்தோபந்த் 1964-ஆம் ஆண்டு முதல் 1976-ஆம் ஆண்டு வரை மாநிலங்கள் அவையின் உறுப்பினராக இருந்தார். சுரண்டப்பட்ட, பாதிக்கப்பட்ட, புறக்கணிக்கப்பட்ட கூலித் தொழிலாளிகள், விவசாயிகள், ஏழைகள், உதவியற்றோர், பலவீனமானவர்கள் ஆகியோருக்காக அவர் பாராளுமன்றத்தில் குரல் எழுப்பிவந்தார். அவர் எதிரியே இல்லாதவர். எதிரிகளும் அவரை மதித்து வந்தனர். கருத்து வேறுபாடுகள் இருந்தாலும், கடுமையான எதிர்ப்பாளர்களிடமும் அவருக்கு இனிமையான உறவு இருந்தது. சாதாரணச் செயல்வீரரின் பிரச்சனையைக்கூட பரிவுடன் கேட்டுத் தெரிந்துகொள்வார். பாராளுமன்றத்தில் அவர் எந்தவொரு விஷயத்தை முன்மொழிந்தாலும் அல்லது எந்த ஒரு விஷயத்தைக் குறித்துப் பேசினாலும் அனைத்து உறுப்பினர்களும் மிகுந்த கவனத்துடன் கேட்பார்கள். ஒரு விஷயத்தைப் பேசுவதற்கு முன்பு அதைக் குறித்து அவர் ஆழ்ந்த ஆய்வு செய்வார். தொழிலாளர் மற்றும் விவசாயிகள் குறித்த விஷயங்களைப்பற்றி பேசுவதோடு மட்டுமின்றி அவர் இலக்கியம், கலாச்சாரம், வரலாறு, அறிவியல், அரசியல், தற்காலத்திய உலகளாவிய நடவடிக்கைகள், இயக்கங்கள், பொருளாதார மற்றும் சமூக விஷயங்களைக் குறித்த சுருக்கமான பொருள்பொதிந்த சொற்பொழிவாற்றுவார். மராத்தி, ஹிந்தி, மலையாளம், பெங்காலி, குஜராத்தி, கன்னடம், ஆங்கிலம் ஆகிய மொழிகளில் அவருக்கு ஆழ்ந்த புலமை இருந்தது.

	பற்றற்ற கர்மயோகி

	தில்லியில் அவருடைய பாராளுமன்ற உறுப்பினர் குடியிருப்பு, நாடு முழுவதிலிருந்தும் தில்லிக்கு வரும் கார்யகர்த்தர்களின் வசிப்பிடமாக இருந்தது. அவர் இங்குள்ள மிகச் சிறந்த அரசியல்வாதிகள், அமைச்சர்கள், சிறந்த பத்திரிகையாளர்கள், இலக்கியவாதிகள், தொழிலதிபர்கள் மற்றும் அயல்நாட்டிற்குச் செல்லும்போது அங்குள்ள பிரதமர்கள் ஆகியோரைச் சந்தித்து பேசுவார். அவர் தமது பாராளுமன்ற உறுப்பினர் குடியிருப்புக்கு வந்துசேரும்போது அனைத்து அறைகளிலும் கார்யகர்த்தார்கள் அமர்ந்திருக்கவோ உறங்கிக்கொண்டிருக்கவோ செய்தால் அவரும் ஒரு மூலையில் பாயை விரித்து உறங்கிவிடுவார். அவருக்கு பாராளுமன்றத்திலிருந்து கிடைக்கும் சம்பளம், படிகள் ஆகிய அனைத்தும் அமைப்புப் பணிகளுக்கே செலவழிந்துவிடும். உண்மையிலேயே அவர் ஒரு பற்றற்ற கர்மயோகியாகவே இருந்தார்.

	நெருக்கடிநிலைக் கால வரலாறு

	1975-ஆம் ஆண்டு ஜூன் மாதத்தில் அன்றைய பிரதமர் இந்திராகாந்தி தனது சுயநலத்தையும், வெகுஜன இயக்கத்தையும் கருத்தில்கொண்டு உள்நாட்டு நெருக்கடிநிலையை அறிவித்துவிட்டார். மக்களின் அடிப்படை அரசியல் அமைப்பு அதிகாரங்களை அரசாங்கம் ரத்து செய்துவிட்டது. எதிர்க்கட்சியினரின் அனைத்துச் சிறிய, பெரிய தலைவர்கள் மட்டுமின்றி சமூக, வணிக, மாணவ, தொழிலாளர், பத்திரிகையாளர், அறிவுஜீவிகள் மற்றும் கலாச்சார அமைப்புக்களைச் சேர்ந்த லக்ஷக்கணக்கான மக்கள் சிறையில் அடைக்கப்பட்டனர். காவலர்களுக்கு எல்லையற்ற அதிகாரம் அளிக்கப்பட்டது. பெண்கள், குழந்தைகள், முதியவர் என்று யாரையும் விடவில்லை. ராஷ்ட்ரீய ஸ்வயம்சேவக சங்கத்திற்குத் தடை விதிக்கப்பட்டு ஆயிரக்கணக்கான ஸ்வயம்சேவகர்கள் சிறைக்கு அனுப்பப்பட்டனர். பாரதீய மஸ்தூர் சங்கத்தில் ஐயாயிரத்திற்கும் மேற்பட்ட பணியாளர்கள் மற்றும் கார்ய கர்த்தர்களைக் கைதுசெய்து அவர்கள் சேவைகள் முடக்கப்பட்டன. நாடு முழுவதும் ஒரு பெரிய சிறையாக மாற்றப்பட்டது. இந்திராகாந்தியின் இந்தக் கொடூரமான சர்வாதிகார வடிவம் நாடு மற்றும் உலகத்தின் முன் வெளிப்பட்டது.

	திரு. தத்தோபந்த் நிலைமையைக் கையாண்டார்

	லோகநாயக் திரு. ஜெயபிரகாஷ் நாராயணனின் தலைமையில் வெகுஜன இயக்கம் நடந்து கொண்டிருந்தபோது, நெருக்கடி நிலைமையை அகற்றவும், ஜனநாயகத்தை மீண்டும் நிறுவுவதற்காகவும் அவர் ராஷ்ட்ரீய சுரக்ஷா சமிதியை (தேசிய பாதுகாப்புக் குழுவை) அமைத்து அதை நடத்தும் பொறுப்பை திரு. நானாஜி தேஷ்முக் மற்றும் திரு. ரவீந்திர வர்மாவிடம் ஒப்படைத்தார். ஆனால், இருவரும் கைது செய்யப்பட்டனர். அதன்பிறகு திரு. ஜெயபிரகாஷ் திரு. தத்தோபந்தைக் குழுவின் செயலாளராக அறிவித்துப் பொறுப்பை அவரிடம் ஒப்படைத்தார்.

	திரு. தத்தோபந்துக்கு தலைமறைவாக இருந்து செயல்படும் அனுபவம் முன்னரே இருந்தது. அதனால் அவர் மாறுவேடம் பூண்டு காஷ்மீரிலிருந்து கேரளா வரையிலும் கட்சிலிருந்து காமரூப் வரையிலும் மக்கள் விழிப்புணர்வுச் சுடரைப் பற்றவைத்துக் கொண்டும் மக்கள் மனதில் நம்பிக்கை உணர்வை நிரப்பிக் கொண்டுமிருந்தார். 1977-ஆம் ஆண்டு நெருக்கடிநிலை முடியும் வரை திரு. தத்தோபந்த் டெங்கடி ஜனநாயகத்தை மீட்டெடுக்கும் உணர்வை விழிப்புடன் இருக்கச் செய்தார். ஒவ்வொருவரையும் விழிப்படையச் செய்து, ஒருங்கிணைந்து, எதிர்ப்பதற்கு ஆயத்தப்படுத்தினார்.

	வரலாற்றுப் பணி

	நெருக்கடிநிலையின் கதாநாயகனாக மக்கள் என்னைப் பார்க்கிறார்கள். ஆனால், உண்மையில் ராஷ்ட்ரீய ஸ்வயம்சேவக சங்கத்தைச் சேர்ந்த திரு. தத்தோபந்த் டெங்கடியும், திரு. மாதவராவ் முலேயுமே நெருக்கடி நிலைமைக் காலத்தின் உண்மையான தலைவர்கள் ஆவர் என்று டாக்டர். திரு. சுப்ரமண்ய ஸ்வாமி தமது நினைவுக் குறிப்பில் எழுதியுள்ளார். நாடு இந்த வரலாற்றுப் பணியை இன்றும் அறியவில்லை என்பது வருத்தத்துக்குரியது. நாட்டின் ஜனநாயகத்தை மீண்டும் நிறுவ நெருக்கடிநிலைக் காலத்தில் திரு. தத்தோபந்த் டெங்கடி ஆற்றிய பணியே அவர் மாமனிதர்கள் வரிசையில் கணக்கிடப்படுவதற்குப் போதுமானதாகும்.

	மத்தியில் ஆட்சி மாற்றம் மற்றும் ஜனதா ஆட்சி

	1977-ஆம் ஆண்டு நெருக்கடிநிலை அகற்றப்பட்டது. ஜனநாயகம் மீட்டெடுக்கப்பட்டது. உடனடியாக நாட்டில் பொதுத்தேர்தல் நடத்தப்பட்டது. மக்கள் ஸ்ரீமதி காந்திக்கு தக்க பதிலடி கொடுத்தனர். காங்கிரஸ் மோசமாகத் தோல்வியடைந்தவுடன் மத்தியில் இந்திரா அரசின் இடத்தில் திரு. மொரார்ஜி தேசாயின் தலைமையில் ஜனதா கட்சி அரசு அமைக்கப்பட்டது. அப்போது, திரு. தத்தோபந்த் டெங்கடி மத்திய தொழிலாளர்துறை அமைச்சர் பதவியை ஏற்றுக்கொள்ள வேண்டுமென்று திரு. மொரார்ஜி தேசாய் விரும்பினார். ஆனால், திரு. தத்தோபந்த் எந்தக் கொள்கையை முன்நிறுத்தி தொழிலாளர் துறையில் ஈடுபட்டிருந்தாரோ அதற்கிணங்க அமைச்சர் பதவியை ஏற்றுக்கொள்வதற்கான இயலாமையைப் பணிவுடன் வெளிப்படுத்தி நிர்வாகத்தை ஜனதா கட்சியின் அரசியல் தலைவர்களிடம் ஒப்படைத்து மீண்டும் தொழிலாளர் துறைக்குத் திரும்பிவந்து பா.ம.சங்கத்திற்கு முன்போல வழிகாட்ட ஆரம்பித்தார்.

	பொதுச் செயலாளர் பதவியைத் தியாகம் செய்தல்

	நெருக்கடிக் காலத்தில் ராஷ்ட்ரீய சுரக்ஷா சமிதியில் (தேசிய பாதுகாப்புக் குழுவில்) வெகுஜன இயக்கத்தின் தலைமைப் பொறுப்பை ஏற்றவுடன் திரு. தத்தோபந்த் பா.ம.சங்கத்தின் பொதுச் செயலாளர் பதவியைத் தியாகம் செய்துவிட்டார். திரு. ராம் நரேஷ் சிங் அந்தப் பொறுப்பை ஏற்றுக்கொண்டார். நெருக்கடிக் காலம் முடிவடைந்து நாட்டில் மீண்டும் ஜனநாயக ஆட்சி வந்த பிறகு 1978-ஆம் ஆண்டு ஏப்ரல் மாதம் ஜெய்ப்பூரில் பா.ம.சங்கத்தின் ஐந்தாவது அகில பாரதீய மாநாடு நடைபெற்றது. அத்தருணத்தில் பா.ம.சங்கத்தின் பொதுச் செயலாளர் பொறுப்பை மீண்டும் ஏற்றுக்கொள்ளுமாறு திரு. டெங்கடியிடம் வேண்டுகோள் விடுக்கப்பட்டது. ஆனால், அவர் அதை ஏற்றுக்கொள்ளவில்லை. வேறு எந்தப் பதவியும் வகிக்காமல் வழிகாட்டியாக மட்டுமே பணி செய்வது என்று நிச்சயித்தார். அவர் அப்போதிலிருந்து வாழ்நாள் முழுவதும் (2004-ஆம் ஆண்டு அக்டோபர் மாதம் 4-ஆம் நாள் வரை) பா.ம.சங்கத்தின் எந்தவொரு பதவியிலும் இருக்கவில்லை. ஆனால், குடும்பத் தலைவன் என்ற கணக்கில் பாரதீய மரபுப்படி அமைப்பில் அவருக்கு மிக உயர்ந்த இடம் இருந்தது. அனைவருக்கும் எப்போதும் அவருடைய வழிகாட்டுதல் கிடைத்துக் கொண்டிருந்தது. அம்மாவின் அன்பு, இணக்கம், பாசம் ஆகியவற்றின் மறுவுருவமாக அவர் இருந்தார்.

	ஆளும் ஜனதா கட்சி பா.ம.சங்கத்தை தனது தொழிலாளர் பிரிவாக மாற்றுவதற்கான முயற்சி

	நாட்டில் ஜனநாயகம் திரும்பியதற்கும் அவர்களை ஆட்சிப் பீடத்தில் அமர்த்துவதற்கும் அதிகப் பங்களித்தவர் திரு. தத்தோபந்த் டெங்கடி என்பது ஆளுங்கட்சிக்குத் தெரிந்திருந்தது. ஐ.என்.டி.யூ.ஸி காங்கிரஸின் தொழிலாளர் பிரிவாக இருந்ததைப்போல் பா.ம.சங்கமும் ஜனதா கட்சியின் தொழிலாளர் பிரிவாகச் செயல்படுமேயானால் பா.ம.சங்கத்துக்கு தேசிய அளவில் அரசாங்க அங்கீகாரம் அளிக்கவும் நாடு முழுவதும் அலுவலகங்கள் ஒதுக்கீடு செய்யவும் காங்கிரஸ் ஆட்சியில் ஐ.என்.டி.யூ.ஸிக்குக் கிடைத்துவந்த அனைத்து வசதிகளும் பா.ம.சங்கத்திற்கும் கிடைக்க வழிவகை செய்யப்படும் என்று ஆட்சியாளர்கள் பரிந்துரைத்தனர். ஆனால், திரு. டெங்கடி இந்தப் பரிந்துரையைக் கண்ணியமாக மறுத்துவிட்டார்.

	பத்மபூஷண் விருதை ஏற்க இயலாமை

	2003-ஆம் ஆண்டு இந்திய அரசு தத்தோபந்திற்கு பத்மபூஷண் விருது அளித்துக் கௌரவிப்பதாகத் தகவல் அளித்தது. பரமபூஜனீய டாக்டர். ஹெட்கேவாருக்கும், பரமபூஜனீய குருஜீக்கும் பாரத ரத்னா விருதளித்துக் கௌரவிக்காத வரையில் நான் இந்த விருதை ஏற்றுக்கொள்வது சரியாக இருக்காது என்று அன்றையக் குடியரசுத் தலைவர் டாக்டர் ஏ.பி.ஜே. அப்துல்கலாமுக்கு திரு. டெங்கடி மிகப் பணிவாகக் கடிதம் எழுதி பத்மபூஷண் விருதை ஏற்றுக்கொள்ள இயலாமையைத் தெரிவித்தார்.

	அற்புதத் திறமைவாய்ந்தவர்

	திரு. தத்தோபந்த் டெங்கடி - வாழ்க்கைத் தத்துவம் என்ற புத்தக வரிசையைக் குறித்துக் கலந்துரையாடும்போது பரமபூஜனீய சர்சங்கசாலக் திரு. மோஹன் பாகவத், விவசாயம், தொழில், கல்வி, கலை போன்ற எந்தத் துறையாக இருந்தாலும் அவ்வனைத்துத் துறைகளையும் மெருகேற்ற, அந்தத் துறைகளை நாட்டு நிர்மாணப் பணிகளில் பங்களிக்கச் செய்ய, இறுதியில் அவற்றை மனித குலத்திற்குப் பங்களிக்கச் செய்வதற்கான தகுதி பெற என்ன பங்காற்ற வேண்டும், என்ன வடிவமைப்பு இருக்க வேண்டும், எந்த நிலையில், எந்தத்திசையில், எந்த இலக்கை நோக்கி, எந்த வேகத்தில் இருக்கவேண்டும் என்பதற்கான வழியைத் திரு. டெங்கடி காண்பித்துள்ளார். இவ்வாறான அற்புதத் திறமைவாய்ந்த மாமனிதராவார் திரு. தத்தோபந்த் என்று கூறினார். ஒருவர் தனித்துவம் வாய்ந்தவராக இருந்தாலும் சமுதாயத்துடன் ஒட்டி வாழவேண்டும். இதற்கு அவருடைய வாழ்க்கை முறையே எடுத்துக்காட்டாக இருந்தது. அவர் ஒருபோதும் அதிகாரத் தோரணையில் இருந்ததில்லை.

	ரஷ்யப் பயணம்

	திரு. தத்தோபந்த் சுமார் 35 நாடுகள் வரை பயணம் செய்துள்ளார். இருப்பினும் 1968-ஆம் ஆண்டு அவர் ரஷ்யாவில் தங்கியது மறக்கமுடியாதது. அந்த ஆண்டு பாரதத்திலிருந்து பாராளுமன்றக் குழு ரஷ்யாவிற்குப் பயணம் சென்றது. அந்த பாராளுமன்றப் பிரதிநிதிக் குழுவில் பொதுவுடமைக் கட்சித் தலைவர் திரு. ஹிரேன் முகர்ஜீ உட்பட அனைத்துக் கட்சிகளின் தலைவர்களும் அடங்குவர். ஆசியாவின் தொழிற்சங்கங்களின் செயல்பாடு, தொழில்துறை நிலைமை, பொருளாதார வடிவமைப்பு, ஆட்சி முறை, சமூகம் மற்றும் மக்கள் மனதில் பொதுவுடமை பற்றிய கருத்து போன்ற விஷயங்களை நுணுக்கமாக ஆய்வு செய்யும் பொறுப்பை அப்போதைய துணைக் குடியரசுத் தலைவர் திரு. வி.வி. கிரி, திரு. தத்தோபந்திடம் ஒப்படைத்திருந்தார். இது நம்பமுடியாததாகவோ, வியப்பிற்குரியதாகவோ தோன்றினாலும் திரு. தத்தோபந்த் அனைவருடைய நம்பிக்கைக்குரியவராகாவே இருந்தார் என்பது உண்மை. எந்தப் பொதுவுடமைவாதக் கொள்கைகளை பாரதத்திலிருந்து வேருடன் அழித்திருந்தாரோ அதே கொள்கைகளைக்கொண்ட பாராளுமன்ற உறுப்பினர்கள், தொழிற்சங்கத் தலைவர்கள், சிந்தனையாளர்கள், பரப்புரையாளர்கள் ஆகியோருடன் அவருக்குத் தனிப்பட்ட முறையில் உள்ளார்ந்த அன்பான உறவு இருந்தது. மார்க்ஸீய தொழிலாளர் தலைவர் தோழர் திரு. பி. ராமமூர்த்தி தனது பிறந்தநாள் விருந்துக்கு நெருங்கிய ஏழு நண்பர்களையே அழைத்திருந்தார். அந்த எழுவரில் அறுவர் பொலீட்பீரோவின் (முதன்மைக் கொள்கை வகுப்பாளர் குழுவின்) புகழ்பெற்ற தலைவர்களாக இருந்தனர். ஏழாவது நபர் திரு. தத்தோபந்த். ஸி.ஐ.டி.யுவின் முன்னாள் பொதுச்செயலாளரான திரு. எம். கே. பாந்தே, திரு. தத்தோபந்தைக் குறித்து ஒரு புத்தகம் எழுத விரும்பினார். ஆனால், ஆயுள் அவருக்குத் துணை செய்யவில்லை. திரு. தத்தோபந்தின் உறவுகளைக் குறித்து இதிலிருந்து அறிந்துகொள்ள முடியும்.

	ரஷ்யப் பயணத்தில் புகழ்பெற்ற பொதுவுடமைக் கட்சித் தலைவர் மற்றும் பாராளுமன்ற உறுப்பினருமான திரு. ஹிரேன் முகர்ஜிக்கும் திரு. தத்தோபந்துக்கும் இடையேயான நட்பு மேலும் வளர்ந்தது. திரு. டெங்கடி திரு. ஹிரேன் முகர்ஜியைத் தாதா (அண்ணா) என்று அழைப்பார். திரு. ஹிரேன் முகர்ஜீ ஹிந்து சாத்திரங்களையும், வேத மந்திரங்களையும் நன்கு அறிவார். அவருடைய வழிபாட்டு தெய்வம் சிவபெருமான். ஆனால், பொதுவுடமைவாதிகள் முற்போக்குக் கொள்கையுடையவர்களாக இருக்கவேண்டும். பாரதீய சிந்தனை அல்லது இந்துத்வத்தில் நம்பிக்கையுடையவராகவோ இருப்பவர் பழமைவாதிகள் என்று எண்ணப்படுவர். திரு. தத்தோபந்த் இந்தத் தவறான எண்ணத்தைப் பலமாக எதிர்த்தார். நாம் ஹிந்துவாக இருப்பதில் பெருமைப்பட வேண்டும் போன்ற உண்மையையும் உண்மைக் கோட்பாடுகளையும் பாரதீய சமூகத்தில் மீண்டும் நிறுவுவதில் மகத்தான பங்கு வகித்துள்ளார்.

	ருஷ்யாவில் தங்கியிருந்த காலத்தின் இறுதிப் பகுதியில் மாஸ்கோவிலிருந்து புறப்படும்போது திரு. ஹிரேன் முகர்ஜீ ஹங்கேரிக்கும், திரு. தத்தோபந்த் எகிப்திலுள்ள காஹிராவிற்கும் போகவேண்டி இருந்தது. அப்போது திரு. முகர்ஜி டெங்கடியிடம் Thengadi! You have found your place in the universe. I have not yet. (டெங்கடி! பிரபஞ்சத்தில் உங்கள் இடத்தை நீங்கள் கண்டுபிடித்துவிட்டீர்கள். நான் இன்னும் கண்டுபிடிக்கவில்லை) என்று கூறினார். திரு. டெங்கடி தமது ஒரு நினைவுகூறலில், பொதுவுடமைவாதத்தைக் குறித்து குழப்பமும், விரக்தியும் அடையும் போக்கு அவரிடம் துவங்கியிருந்தது என்பது முதலில் என் கவனத்திற்கு வரவில்லை. ஆனால், அது எனக்குப் பிறகு தெரிய வந்தது என்று குறிப்பிட்டுள்ளார்.

	இறுதிப் பயணம்

	முக்கிய மாற்றங்களின் சூத்திரதாரி, இடதுசாரி மற்றும் முதலாளித்துவக் கொள்கைகளுக்கு எதிராக பொருளாதாரப் போராட்டம் செய்த மாபெரும் போராளி திரு. தத்தோபந்த் தனது 84 ஆண்டுக்கால ஓய்வற்ற வாழ்க்கைப் பயணத்தை 2004-ஆம் ஆண்டு அக்டோபர் மாதம் 14-ஆம் நாளன்று மதியம் 3 மணிக்கு புனாவில் நிறைவுசெய்து விண்ணுலகை நோக்கிப் புறப்பட்டுவிட்டார்.

	உலக வர்த்தகக் கூட்டமைப்புக்கு எதிரான போராட்டத்தில் திரு. டெங்கடிஜி உரையாற்றுகிறார். – தில்லி, ராம்லீலா மைதானம் செப்டம்பர் 2, 2003.

	(முற்றும்)

